
600 hitz

«Zoriontasunak konpromisoa eskatzen du, benetakoa bada» 

Eduardo Punset Zientzia dibulgatzailea 

Zoriontasuna izan du «aztergai kutuna» azken bi urteetan; zientziaren ikuspegitik hark dituen ezaugarriez hitz egin du Donostian. 

GORKA EROSTARBE - Donostia 

Naturgintza Fundazioak ekarri du gurera Eduardo Punset (Bartzelona, 1936) zientzia dibulgatzaile ospetsua. Hernaniko (Gipuzkoa) Txillida-Lekun eskaini zuen hitzaldia atzo arratsaldean. Goizean hartu gintuen gu, zoriontasuna ez, baina haren inguruko azalpenak jomugan. 

Zorigaiztoko izan behar al dugu noizbait zoriontsu izan garela konturatzeko? 

Jendearen jarrerari erreparatuz gero, badirudi, zorigaiztoko izateko ahalmen mugagabea dugula gizakiok. Harritzekoa da, zein puntutaraino eta zein modutan bihurtzen diren batzuk zorigaiztoko. Kuriosoa eta paradoxikoa da, herrialde guztietako inkestetan %70ek erantzuten baitute zoriontsu direla. Adibide paradigmatikoenak aipatuko ditut. Tiporik zorigaiztokoena, langabezian dagoen hura da. Ez da inor hain zorigaiztokorik, baina lana duenean, etengabe kexatzen da tipo bera. Harrigarria da zenbat jende den zorigaiztoko lanean. Bestetik, oso zorigaiztokoa da, era berean, asteburuetan zer egin jakin gabe egon ohi dena. 

Eta, zein da zoriontsu? 
Bada, zoriontasunak, konpromisoa, ardura, kontzentrazioa... gustukoa duzun jardunean zentzu guztiak jartzea eskatzen du, benetakoa bada. Izan liteke lanean, maitasunean, mendi batera igotzean edo dena delakoan. 

Edonola ere, zoriontasun etengabea lor al liteke? 

Zoriontasuna, emozio gehienak bezalatsu, behin-behinekoa da. Horretan zerikusi handia du hominidoek izan ohi dugun jarrerak. Hots, gainerako animaliek ez bezala, bazter uzten dugu zoriontasuna bilatzeko prozesua. Zoriontasunaren emaitza, lorpena interesatzen zaigu soilik, eta behin hura lortutakoan, desengainua sentitzen dugu. Bilaketa prozesuan geneukan disfrutatzeko aukera galtzen dugu. Zoriontasuna oinarrizko emozioa da, gainerako animaliekin partekatzen duguna gainera. Haiengandik asko dugu ikasteko emozioen arloan. 

Zer dugu bada animaliez ikasteko, arlo horretan? 

Esaterako, animaliek ez dituzte emozio nahasiak. Berriki ikusi ditut telebistan irudi beldurgarriak: burugabe batek bere txakurra nola hiltzen duen ikusten da, egurka. Txakurrak hozka egin ziezaiokeen jabeari, are, jan egin zezakeen hala nahi izatera, baina hiltzea nahiago izan zuen, leialtasunarengatik. Animalia batek ezin baitu maitatu eta gorrotatu aldi berean. Gizakiarengan, ordea, ohiko ezaugarria da hori. 

Zuk esana da gizakia egun hasi dela zoriontasunaz arduratzen, egun duela etorkizuna, duela 150 urte baino askoz luzaroago bizi delako, denbora gehiago duelako. Baina, era berean, inoiz baino presa handiagoz bizi gara ... 

Erabateko kontradikzioa da. Niri ez zait halakorik gertatzen. Nik beti esaten dut denborarik ez dudala, baina presarik ere ez dudala. Etorkizuna izaten ikasten ari gara. Orain artean ez genekien, inork ez digulako irakatsi. Duela ez hainbeste arte espeziea ugaltzeaz baino ez ginen arduratzen, 30 urte eskasekin hiltzen baikinen lehoi batek janda, amildegian erorita edo borrokaren batean. Ez dugu esperientziarik etorkizunera begira pentsatzen bizitzean. Egun, zientziak azter dezake etorkizuneko emozioak kudeatu ote daitezkeen, eta kudea baldin balitezke nola kudea litezkeen. 

Baina, emozioak, zientziaren bidez soilik azter al litezke? 

Emozioak, eta batez ere, zoriontasuna ukatzen zuen pentsamendu bat jaso dugu ondare gisa; pentsamendu erlijiosoak eragin handia izan du horretan. Zientzia ez da oraintsu arte sartu izan, ez zekielako nola aztertu, nola neurtu zoriontasuna. Teknologia berriei esker, erresonantziak eta beste, egin liteke, eta buru-belarri jarri dira horretan zientzialariak. 

Eta zein leku dute espiritualtasunak, filosofiak ... 

Emozioak aztertzeko medikuntza, neurologia, psikoterapia ... zientzia, azken batean, ezinbestekoa da, baina horretan dihardutenek ere badakite ez dela nahikoa. Ezagutzaren beste aldea, pentsamendu espirituala, filosofia... ere ezinbestekoa da. Baina horretan dihardutenek ere badakite ez dela nahikoa. Hezkuntzan aldaketa bat ezinbestekoa da beraz, biak uztartuz emozioak azter ditzagun. 

Landatik hirirako prozesuan sarturik dabil azkenaldian gizakia. Nola ari zaigu eragiten mudantza hori emozioetan? 

Landako bizimodua egonkortu zenean, orain dela 10.000 urte, nomadak zirenak leku batean finkatu zirenean, emozioei dagokienean aldaketa handia izan zen. Jendea harreman pertsonalak izaten hasi zen. Ez da zaila sumatzea hiritartze globala bizi dugun honetan, 12 milioi lagun etxebizitza blokeetan pilatzen ari garen honetan, eragin emozional handia izango dugula. Baina, ikaste prozesuan gaude oraindik. 

